
Шур çĕлĕклĕ Казбек çук Чăвашра,

Кунта пăхать хĕвел те чалăшрах.

Çапах тăван тавралăхăм кӳренмĕ.

Ту тӳрленсен,

Чупса каять тӳремлĕх,

Кăвак вăрман пуçлать сана кĕтме...

Çут пайăрка —

Çавалĕ те Кĕтне.

Хăва кĕпи сенкер тӳпе тĕслех.

Çил варкăшĕ —

Пин хĕлĕхлĕ кĕсле.

Сăрнай сассиллĕ сарă хăмăла

Ĕçчен этем каять-çке кăмăла,

Савса мухтать çĕр хăйĕн паттăрне:

Ярса илсе вăл çăлтăр алтăрне

Çĕр сĕткенне тултарчĕ туллиех.

Çӳле çĕклерĕ — пултăр телее!

Телей пуртан, пурнас кунçул пуртан.

Чун тасалать, Мăн Атăл пек, пăртан.

Юлташ, çитсем!

Сăра та чашкăрать,

Сана кĕтсе кĕçенчĕ хуратур.

Шур çĕлĕклĕ Казбек çук Чăвашра.

Казбек пекех хăватлă халăх пур!

  